En Sulat ni Pablo ten
TAGA-GALACIA HIDI

Paliwanag Tungkul ten Libru

Dikona a mepangaral en Maganda a Bareta
tungkul kanni Jesus sakay tanggapan nen tolay hidi
a Hentil ay lummitaw en katanungan ni dapat
a sunudan pa nen essa a Hentil a Cristiano en
Kautusan ni Moises. Kinagi ni Pablo a awan
dan, gapu ten pamamag-itan nen pannampalataya
ay nagkahud siya ti biyag kanni Cristo. Gapu
ten pannampalataya ay pinatawad nen Diyos en
tolay. Peru ten simbaan hidi ti Galacia, essa a
prubinsiya a Romano ti Asia Menor, ay tehud a
kumontra kanni Pablo sakay itoldu di a kailangan
pa a pasakup en tolay ten Kautusan ni Moises
tdnni magin malinis hidi ten atubengan nen Diyos.
Kinagi di a kailangan a tupadan pa en Kautusan
ni Moises tanni mebilang hidi a awan ti kasalanan
ten atubengdan nen Diyos.

En paksa nen sulat ni Pablo ten taga Galacia
hidi ay mapasoli ten tatarudan a pannampalataya
en tolay hidi a nadaya niiyad aliwat a toldu. Sina-
pulan ni apostol Pablo en sulat na ten pamamag-
itan nen pagpaliwanag na ten karapatan na a man-
garanan a apostol ni Jesu-Cristo. Inlinaw na a en
kakkadulaw na a bilang apostol ay naggubwat ten
Diyos bakan a ten tolay, sakay en misyon na ay ten
Hentil hidi. Kattapos ni iyad ay impaliwanag na
a ten pamamag-itan nen pannampalataya ay magin
kasayaan nen Diyos en tolay. Ten katapusan ni

sulatid a iyad ay impeta ni Pablo a en kakkabiyag a
Cristiano ay bunga nen pagmahal a naggubwat ten
pannampalataya kdnni Cristo.

Lasan nen Libru
Sapul 1:1-10

En kapangyarlyan ni Pablo bilang apostol 1:11-
2:2

En Maganda a Bareta tungkul ten kabaitan nen
Diyos 3:1-4:31

En kalayaan sakay pananagutan nen Cristiano
5:1-6:10

Katapusan a bilin 6:11-18

1Tyad a sulat ay gubwat kdnni Pablo a dinulaw a
apostol, bakan a ten pamamag-itan nen tolay, nan
gubwat kanni Jesu-Cristo sakay ten Diyos Ama a
nangbiyag a ruway kanni Jesus.

2 Atanan nen kdkkapatkaka hidi a ked haddi ay
kaguman ku a bumati ten simbaan hidi ti Galacia.

3 Magkahud kam nakuwan ti pagpapala sakay
kapayapaan a gubwat ten Diyos Ama sakay ten
Panginoon tam a ti Jesu-Cristo.

4 Inyalay ni Jesu-Cristo en sadili na tdnni ma-
palaya kitam ten kasalanan tam ayun ten kalu-
uban nen Diyos Ama, tdnni mapalaya kitam ten
kadukdssan a maghari ti munduwiday.

5 Puriydn en Diyos a awan ti katapusan! Amen.

En Tatarudan a Maganda a Bareta
6 Awan ku akaladn a ten sabadit la a panahun
ay inaddggan moy dan en Diyos a nangdulaw diko-
moy ten pamamag-itan nen kabaitan ni Cristo,
sakay tinumanggap kam ti iba a maganda a
bareta.

71 tatarudanid ay awan ti iba a maganda a
bareta; kaya la ay tehud a manggulu dikomoy,
sakay pilitdn di a baguwan en Maganda a Bareta
ni Cristo.

8 Parusaan nakuwan nen Diyos en deyaman,
maski ni sikami oni essa man a anghel a gubwat
dilanget a mangaral dikomoy ti Maganda a Bareta
a iba ten impangaral mi dikomoy.

9 Kinagi mi dén iyad dikomoy tenhud, sakay
ruwayan ku ddmman nadid, parusaan nakuwan
nen Diyos en deyaman a mangaral dikomoy ti iba
a Maganda a Bareta ten tinanggap moy dan.

10 Gustu ku bemanid ay puriydnndk nen tolay
kaya kagiyan ku iyad? Awan! Gustu ku laid ay en
papuri nen Diyos. Gustu ku bemanid ay pasayaan
nen tolay? Awan! Mara ni iyad la gustu kuwid
ay awandk dan nakuwan nagin tagapagserbi ni
Cristo.

NiKonya a Nagin Apostol ti Pablo

11 Kékkapatkaka ku hidi, gustu ku a matukuyan
moy a en Maganda a Bareta a impangaral ku ay
bakan a binubuu la ni tolay.

12 Awan ku iyad tinanggap a gubwat ti tolay,
sakay awan bi iyad intoldu nen deyaman a tolay
dikoku. Ti Jesu-Cristo a mismu i nangpakapospusid
dikoku ti iyad.

13 Tukoy moy dan en biyag ku tenhud, dikona a
mahigpit en pagsunud ku ten relihiyon nen Judio
hidi. Awanadk ti habag a mangusig sakay mang-
wasak ten simbaan nen Diyos.

14 Ti relihiyonid a iyud, ay nagin mas masi-
gasigak nan ten kakpalan nen kaidad ku hidi a Ju-
dio, gapu matapatdk a mangsunud ten kaugaliyan
nen ninunu mi hidi.

15Peru gapu ten kabaitan nen Diyos ay piniliyak
na dan baguwak a neenak, sakay dinulawak na a
magserbi dikona.

16 Sakay dikona impakapospos na dikoku en
Anakna, tdnni ipangaral ku siya ten Hentil hidi, ay
awanak naggid ti payu maski kandeya.

17 Maski ngani ni umangay ti Jerusalem tanni
makpdagguron ten dipalongu hidi a apostol ay awan
ku ginamet; nan ummangayak a pagdaka ti Ara-
bia, kattapos ay nagsoliyak ti Damasco.

18 Kallipas nen tdllu a taon, ay ummangayak ti
Jerusalem tanni makpagguron kanni Pedro, sakay
sapulu ay tilimma a aldew kami a nagkaguman.

19 Awandk ti netan a iba pa a apostol nan ti
Santiago la a kapatkaka nen Panginoon.

20 Tatarudan a atanan i sulat kuwidi dikomoy.
Tukoy nen Diyos a awandk magbuli-buli!

21 Kattapos, ay ummangayak ten sangan a lugar
ti Siria sakay ti Cilicia.

22 Awandk palla matenggi tenhud nen Cristiano
hidi ti Judea.

23 Nabareta di la a en dati a nangusig dikodi ay
mangngaral ddn nadid ten pannampalataya a dati ay
gugustu na a wasakan.

24 Kaya nagpuri hidi ten Diyos gapu dikoku.

2

Ti Pablo sakay en Agum hidi a Apostol

1 Kdllipas nen sapulu ay ti appat a taon ay um-
mangayak a ruway ti Jerusalem, kaguman ku ti
Bernabe sakay ingkuyug ku bi ti Tito.

2 Nagsoliydk haud gapu impakapospos nen
Diyos dikoku a kailangan a angayak haud.
Nakpagmitingdk ten pinunu hidi nen simbaan,
sikami la, sakay impaliwanag ku dikodi en
Maganda a Bareta a ipappangaral ku ten Hentil
hidi. Ginamet ku iyad gapu awan ku gustu a
mawanan ti halaga en gaggamitdn ku tenhud
sakay nadid.

3 Maski ti Tito a kaguman ku a essa a Griego ay
awan napilit a magpaturi.

4 Tehud a ndkpisan ten grupu mi a magkukun-
waria mannampalataya gapu gustu di a manmanan
en kalayaan tam kanni Cristo Jesus. Gustu di kami
a maalipin a ruway.

> Peru awan kami naakit ten kagustuwan di
maski ni saglit la, tdnni mabantayan mi en tunay a
kahulugan nen Maganda a Bareta para dikomoy.

6 Peru awan ti indagdag ten ipdppangaral ku en
tenggiyan hidi a magkataas a pinunu: awan maha-
laga dikoku ni deya hidi gapu awan ti piliyan en
Diyos.

7Konapamanhud, ay tinenggiydk di a pinili nen
Diyos tdnni mangaral ten Maganda a Bareta ten
Hentil hidi. Kona labi kdnni Pedro a pinili tanni
mangaral ten Maganda a Bareta ten Judio hidi.

8 En Diyos a nangatad ti kapangyariyan kanni
Pedro a mangaral ten Judio hidi, ay siya labi en
nangatad dikoku ti kapangyariyan a mangaral ten
Hentil hidi.

9 De Santiago, Pedro, sakay ti Juan a tenggiyan
a pinunu nen simbaan ay mineta di a talaga a
neatad dikoku i tungkulinid a iyad. Kaya tinang-
gap di kami ay ti Bernabe a kaparehu di a taga-
pagserbi. Inalamanu di kami ay ti Bernabe sakay
namagkasunduwan mi a mangaral kami ten Hen-
til hidi, sakay hidi ay ten Judio hidi.

10 En bilin di la dikomi ay dyan mi pabayan en
pubri hidi, sakay talaga bi a tulos-tulos ku la iyad
a gaggamitan.

Nagkagiyan ni Pablo ti Pedro

11 Dikona ummangay ti Pedro ti Antioquia, ay
nagkagiyan ku siya ten atubengan nen kakpalan
a liwat en ginamet na.

12 Gapu dikona awan palla dumemat en inutu-
san hidi ni Santiago, ay kaguman siya nen Hentil

hidi a kuman. Peru dikona a dummemat dan hidi
ay bummukud dan siya a kuman ten Hentil hidi.

Gapu manteng siya ten grupu nen Judio hidi a
masigasig ten pagsunud ten pagturi.

13 Mindk-arig kénni Pedro en agum hidi a
kakkapatkaka a Judio. Maski ti Bernabe ay naakit
bi ten pagkukunwari di.

14 Dikona ketan ku a awan ddn ayun ten
katutuhanan a ked ten Maganda a Bareta en
gdggamitan di ay kinagi ku kanni Pedro ten
atubengan nen atanan, “Ni siko a Judio ay
mabiyag a kumdan a Hentil bakdn a kona ten
Judio, bakin nadid ay pilitan mu i Hentilen hidi a
mabiyag a kona ten Judio hidi?”

Napatawad Gapu ten Pannampalataya

15 Neenak kami a Judio, bakan a Hentil a
makasalanan.

16 Konapamanhud, ay tukoy mi a mapatawad
en tolay ten kasalanan na hidi gapu ten
pannampalataya Kkanni Jesu-Cristo, bakan a
gapu ten pagsunud ten Kautusan. Kaya maski
sikami ay sumampalataya kanni Cristo Jesus
tdnni mapatawad kami ten pamamag-itan nen
pannampalataya dikona, bakan a ten pamamag-
itan nen pdagsunud ten Kautusan. Gapu en tolay
ay awan mapatawad gapu ten pagsunud ten
Kautusan.

17“Peru ni sikami a magsikap a mapatawad ten
pamamag-itan nen pakpagkaessa mikanni Cristo ay
mapatunayan a makasalanan palla, ay gustu na
bemanid a kagiyan ay ti Cristo pa en dahilan nen
pagkasala nen tolay? Syempre awan!

18 Peru ni itaknag ku a ruway en rindbba ku ddn,
ay patunay iyud a makasalanandk ngani.

19 Minatayadk dan ten Kautusan ten pamamag-
itan labi nen Kautusan tanni nadid ay mabiyagak
a para ten Diyos. Natayak dan a kaguman ni Cristo
ten kudus.

20 Bakan dan a sikdn i mabiyagidi nadid ti
sadili kuwidi nan ti Cristo dan. Sakay mentras
a biyagak palla ti baggi kuwidi, ay mabiyagdak ti
pannampalataya ten Anak nen Diyos a nangmahal
sakay nang-alay ten biyag na para dikoku.

21 Awan ku maari a tanggiyan en kabaitan nen
Diyos. Gapu ni mapatawad kitam ten kasalanan
tam ten pamamag-itan nen Kautusan, ay awan ti
kuwenta en kakkatay ni Cristo!

Kautusan oni Pannampalataya

1T Awan kam ti nakdm a taga-Galacia hidi! Deya
I nangalumayaid dikomoy? Maliwanag dan a
nepakapospos dikomoy ni konya a natay ti Jesu-
Cristo ten kudus!

2 Kagiyan moy benid dikoku, tinanggap moy
beman en Ispiritu ten pamamag-itan nen
pagsunud ten Kautusan, oniten pamamag-itan nen
pannampalataya moy ten nasanig moy a tungkul
kanni Cristo?

3 Talaga a awan kamon ti nakdm! Nagsapul
kamon ten Ispiritu, sakay nadid ay gustu moy
a tapusan ten pamamag-itan nen sadili moy a
begsak!

4 Awan dan beman ti halaga dikomoy en atanan
nen dinanas moy hidi? Palagay ku ay tehud palla
bi.

5 Bakin impagkaluub nen Diyos dikomoy en
Ispiritu? Bakin maggagamitdn siya tihimala? Gapu
beman ten gamet moy hidi a ayun ten Kautusan,
oni gapu ten pannampalataya moy ten nasanig moy
a tungkul kanni Cristo?

6Kona ten nakasulat a nangyarikanni Abraham,
“Nanampalataya siya ten Diyos, kaya imbilang
siya nen Diyos a tolay a matuwid.”

7 Ni konahud, ay maliwanag a en manam-
palataya ten Diyos ay siya en tatarudan a lahi ni

Abraham.
8 Sapul pa tenhud ay nepakapospos dan ten

kasulatan a ibilang nen Diyos a matuwid en Hen-
til hidi ten pamamag-itan nen pannampalataya di

dikona. Impakapospos nen kasulatan en Maga-
nda a Bareta kdnni Abraham a, “Ten pamamag-
itan mu ay pagpaladn nen Diyos en atanan a
bansa.”

9 Nanampalataya ti Abraham ten Diyos kaya
pinagpala siya, sakay pagpalaan bi a kona dikona
en atanan a sumampalataya ten Diyos.

10 En atanan a umasa ten gamet a ayun ten
Kautusan ay sakup nen essa a sumpa. Gapu ked
ten kasulatan a, “Sumpaan en awan mangsunud
sakay awan manggamet ten atanan a nakasulat
ten libru nen Kautusan.”

11 Malinaw a awan ti tolay a magin malinis ten
pangileng Diyos ten pamamag-itan nen Kautu-
san, gapu kinagi nen kasulatan a, “En nebilang a
matuwid ay mabiyag gapu ten pannampalataya.”

12 En Kautusan ay awan ti kaugnayan ten
pannampalataya ten Diyos, gapu nakadtton ten
kasulatan a, “En sumdssunud ten kinagi nen Kau-
tusan ay mabiyag ayun ten Kautusan.”

13 Tinubus kitam ni Cristo ten sumpa nen Kau-
tusan dikona sinumpa siya para dikotam, gapu
nakasulat a, “Sinumpa en deyaman a nebatten ten
kayu.”

14 Ginamet iyad ni Cristo tanni en pagpapala
hidi a impangaku nen Diyos kanni Abraham ay
matanggap bi nen Hentil hidi ten pamamag-
itan ni Cristo Jesus. Ten pamamag-itan nen
padnnampalataya ay matanggap tam en Ispiritu a
impangaku nen Diyos.

En Kautusan sakay en Pangaku

15 Kékkapatkaka ku hidi, mangkagiyak ti karani-
wan a halimbawa. Ni napirmaan dan en essa a
kasunduwan ay awan dan iyad maari a pawanan
ti bisa nen deyaman, sakay awan dan bi iyad
maari a dagdagan.

16 Nadid, nagpangaku en Diyos kdnni Abraham
sakay ten essa ten lahi na. Awan nakagi a, “Ten
lahi na hidi,” a gustu naid a kagiyan ay makpal,
nan kinagi na a, “Essa ten lahi mu,” gustu naid a
kagiyan ay essa la a tolay, iyad ay ti Cristo.

17 Gustu kuwid a kagiydn ay kona haddi,
pinatatag nen Diyos en kasunduwan na kanni
Abraham sakay impangaku na a tupadan na iyud.
Iyud a kasunduwan ay awan maari a pawanan ti
bisa nen Kautusan a dinumemat kallipas nen 430
a taon. Awan bi maari a pawanan ti bisa niiyad a
Kautusan en pangaku hidi nen Diyos.

18 Ni en pamana ay ipagkaluub gapu ten
pagsunud ten Kautusan, ay bakan dan iyad a
gubwat ten pangaku. Peru en pamana ay inyatad
nen Diyos kdnni Abraham bilang pdagtupad ten
pangaku na.

19 Ni konahud, ay bakin inyatdd pa en Kautu-
san? Inyatadiyad tanniipeta en padgsuway, hanggan
ten kdddemat nen essa ten lahi ni Abraham a na-
pangakuwan. I Kautusanid a iyad ay inyatad nen
anghel hidj, ten tulung nen essa a tagapamag-itan.

20 Peru awan kailangan i tagapamag-itanid ni
maggeessala a panig i maggamitid ti kasunduwan,
en Diyos ay eessa la.

En Anak hidi sakay en Alipin hidi

21 Gustu na bemanid a kagiyan ay kontra en
Kautusan ten pangaku hidi nen Diyos? Awan!
Ta ni makapangatad nakuwan ti biyag en Kau-
tusan, ay magin matuwid nakuwan en tolay ten
pamamag-itan nen pagsunud na ten Kautusan.

22 Peru ayun ten kasulatan, atanan tolay ay
alipin ni kasalanan. Kaya en impangaku nen
Diyos ay matanggap ten pamamag-itan nen
pannampalataya kdnni Jesu-Cristo a iyatdd ten
atanan nen sumampalataya.

23 Bagu a dummemdt en panahun nen
pannampalataya, ay impiresu kitam nen
Kautusan hanggan dikona mepakapospos en
pannampalataya kanni Cristo.

24Kaya ngani a en Kautusan en namahala diko-
tam hanggan ten kaddemat ni Cristo, tanni mebi-
lang kitam a matuwid ten pamamag-itan nen
pannampalataya tam dikona.

25 Nadid ta mdénnampalataya kitamon kanni
Cristo, ay bakdn dan a en Kautusan en mamahala
dikotam.

26 Gapu ten pannampalataya moy kdnni Cristo
Jesus, atanan moy ay anak dan nen Diyos.

27Dikona nabinyagan kam, ay kuman a nesulot
dikomoy en biyag ni Cristo a kona ten badu.

28 Awan dan ti pagkakaiba en Judio ten Hentil,
en alipin sakay en malaya, en lallaki sakay en
babbi. Sikam a atanan ay eessa dan gapu ten
pakpagkaessa moy kanni Cristo.

29 Sakay ni ked kam kanni Cristo, ay lahi kam
ni Abraham sakay tagapagmana ten pangaku hidi
nen Diyos.

4

11ddi gustu kuwid a kagiydn: mentras anak
palla en tagapagmana, ay kaparehu siya nen essa
a alipin maski ni kao na en atanan,

2 gapu sakup palla siya nen tagapangasiwa hidi
a hanggan ten panahun a intakda nen ama na.

3 Kona labi hud, dikona awan kitam palla
mannampalataya kanni Cristo, ay sakup kitam palla
nen kapangyariyan hidi ti munduwiday.

4 Peru ten dikona dinumemadt en takda a
panahun, ay pinaangay nen Diyos en Anak na

ti munduwiday. Inyenak siya nen essa a babbi,
sakay nagpasakup bi ten Kautusan

> tanni palayaan na en sakup hidi nen Kautusan.
Kaya mebilang kitamon ten anak hidi nen Diyos.

6 Sakay tdnni mapatunayan a anak kam nen
Diyos, ay impagkaluub na ten pusu tam en Ispiritu
nen Anak na, tdnni makadulaw kitam ten Diyos ti,
“Ama, Ama ku!”

7Bakdn kamon a alipin nan anak ddn. Nadid,
gapu anak kamon, ay ginamet nen Diyos a magin
tagapagmana na kam.

En Pdgmalasakit ni Pablo ten Taga-Galacia hidi

8 Dikona a awan moy palla matenggi en Diyos,
ay alipin kam nen diyos-diyosan hidi.

9 Peru nadid a matenggi moy dan en Diyos, oni
mas tama a kagiyan a, matenggi kamon nen Diyos,
bakin soliyan moy pa en mdgkahina hidi sakay
kakakagbi a kapangyariyan? Bakin gustu moy
damman a paalipin a ruway ti hidi iyud?

10 Tehud kam a ipdppangilin a aldew hidi, bulan,
panahun sakay taon!

11 Kantingan ku laid ay bakay mawanan la ti
halaga en nagpagudan ku hidi a para dikomoy.

12 Tpdkpdagguron ku dikomoy kakkapatkaka ku
hidi, ariganndk moy. Awanak dan sakup nen Kau-
tusan gapu nagin kaparehuwak moy bi. Awan
kam ti ginamet a madukas dikoku.

13 Tukoy moy labi a kaya impangaral ku
dikomoy tenhud en Maganda a Bareta ay gapu
nagkasakitak.

14 Konapamanhud, awanak moy intakwil oni
tinanggiyan, maski ni nahirapan kam gapu ten
pdagkasakit ku. Nan tinanggapak moy a kuman a
anghelnen Diyos, sakay kuman pangani a ti Cristo
Jesus!

15 Hadya dan nadid en kasayaan a impeta moy
dikoku tenhud? Sikan a mismu i makapagpatu-
nayid a ni maari la ngani ay maski i mata moyen
hidi ay labwetdn moy para iyatad moy dikoku ten-
hud.

16 Nadid ay ibilangak moy beman a kadima gapu
kinagi ku dikomoy en katutuhanan?

17Magpeta ngani ti malasakit dikomoy i tolayid
a hidi iyan, peru awan maganda en planu di.
Gustu dila aiyadeyu di kam dikoku tdnni meadeni
kam dikodi.

18 Awan madukds i magmalasakitid, ni pirmi a
maganda en layunin sakay bakan a ni katubingak
moy la!

19 Anak ku hidi, ruwaydk ddmman a magtiis ti
hirap gapu dikomoy a kona ten babbi a magenak,
gamitan ku iyad a hanggan ni ketan dan ti Cristo
ten biyag moy.

20 Nakuwan ay kaguman takam nadid tanni
meiba i tunu ni paggupos kuwidi gapu talaga a
mabalisadk dan tungkul dikomoy.

En Halimbawa Tungkul kande Hagar ay ti Sara

21 Kagiyan moy benid dikoku, sikam a masor
hidi a pasakup ten Kautusan, awan moy beman
nasanig en kinagi nen Kautusan?

22 Sumdssulat haud a tehud a duwwa a anak a
lallaki ti Abraham. En essa ay anak na ten alipin,

sakay en essa ay anak na ten malaya a babbi.

23 En anak na ten alipin ay neenak ti
pangkaraniwan la a paraan. Peru en anak na
ten malaya a babbi ay neenak bilang katuparan
nen pangaku nen Diyos.

24Kona haddi kaparehu naid: en duwwa a babbi
ay kuman a letratu ni duwwa a kasunduwan. Ti
Hagar a essa a alipin ay mangpirisenta ten kasun-
duwan ten Bukid a Sinai, atanan nen anak na hidi
ay neenak ti pagkaalipin.

25 Ipirisenta ni Hagar en Bukid a Sinai a
ked ti Arabia, sakay letratu nen kasalukuyan a

Jerusalem a ked ti pagkaalipin, kaguman en buu
na a mamanuwarn. _
26 Peru en Jerusalem a ked dilanget ay malaya,

sakay siya en ina tam.
27 Gapu nesulat ten kasulatan a,
“Magsaya ka, siko a babbi a baug!
Pumakraw ka ti kasayaan, siko a awan palla
nakaranas ti hirap ni paggenak!
Gapu mas makpal en anak nen babbi a linakadan
nen kabinga na
nan ten babbi a tehud a kabinga.”

28 Kakkapatkaka hidi, sikitam ay anak ayun ten
pangaku a kona kanni Isaac.

29 Ni ti panahunid a iyud, a en neenak a ayun
ten Ispiritu ay ausigdn nen neenak ti ayun ten
karaniwan la a paraan, ay kona labi hud nadid.

30 Peru kona haddi en nesulat ten kasulatan,
“Palayasan mu en bdabbi a alipin sakay ten anak
na, gapu en anak nen alipin ay awan dapat a
makbunong ten mana nen anak nen malaya a
bébbi.”

31 Kaya ngani kdkkapatkaka hidi, bakan kitam a
anak ni alipin, nan anak kitam ni malaya.

S

Manatili Kam a Malaya

1Malaya kitamon gapu pinalaya kitam ni Cristo.
Kaya magpakatibay kam sakay dyan dan paalipin
aruway!

2 Sikan a ti Pablo ay magkagi dikomoy, a ni
magpaturi kam ay pinawanan moy ti halaga ti
Cristo.

3Ruwaydan ku a kagiyan, atanan a tolay a nagpa-
turi ay kailangan a sumunud ten buu a Kautusan.

4 Sikam a magpilit a magin matuwid ten
pamamag-itan nen pagsunud ten Kautusan, ay
inhiwalay moy en sadili moy kanni Cristo sakay
inadiyan moy en kabaitan nen Diyos.

5 Peru sikami ay umasa a mebilang kami a
matuwid ten pamamag-itan nen pannampalataya
sakay ten kapangyariyan nen Banal a Ispiritu.

6 Para ten ndkpagkaessa ddn kanni Cristo Jesus, ay
awan dan mahalaga ni turi siya oni awan. Maha-
lagaid ay en pdnnampalataya a ketan ten gamet hidi
a tehud pagmabhal.

7Maganda dan nakuwan en gamet moy. Deya
1 nangpugaddid dikomoy ten Kkassunud moy ten

katutuhanan? . _
8 Awan iyud gamitdn nen Diyos a nangdulaw

dikomoy.

9Tehud a kakagiyan a, “Mapaalsa nen sabadit a
pagpaalsa en buu a minasa a arina.”

10 Tehuddk a tiwala ten Panginoon,
siguraduwak a awan kam magisip ti iba pa.
Sakay ni deyaman en manggaggulu dikomoy ay
parusaan nen Diyos.

11 Kakkapatkaka hidi, ni talaga a ipappangaral ku
padi a kailangan a magpaturi, ay bakin a hanggan
nadid ay 4usigannak di la? Ni tatarudan iyud, ay
awan nakuwan hidi maiyamut ni ipangaral ku en
kakkatay ni Cristo ten kudus.

12Mas maganda pa ni tulos ddn a magpabating i
manggagguluwen hidi dikomoy bakan la a magpa-

turi.
13 Kakkapatkaka hidi, dinulaw kam tdnni magin

malaya. Peru dyan moy bi gamitan en kalayaan
moy tanni masunud moy en hilig nen baggi, nan
magserbi kam ten balang essa a tehud a padgmahal.

14 Gapu en buu a Kautusan ay essa la en kahu-
lugan na, “Mahalan mu en kaparehu mu a tolay a
kona ten pagmahal mu ten sadili mu.”

15 Peru ni mamagkagatan kam sakay mam-
agsangwaban a kona ten hayup hidi, ay maubus
kam.

En Banal a Ispiritu sakay en Tolay

16 1ddi kagiyadn kuwid dikomoy, pegiyya moy
ten Ispiritu en biyag moy tanni awan kam magin
alipin nen kagustuwan nen baggi.

17 Gapu atanan a kagustuwan nen baggi ay kon-
tra ten kaluuban nen Ispiritu, sakay en kaluuban
nen Ispiritu ay kontra ten kagustuwan hidi nen
baggi. Pirmi a magkalaban i duwwaid a iyad kaya
awan moy magamet en gustu moy a gamitan.

18 Ni igiyya kam nen Ispiritu, ay awan kamon
sakup nen Kautusan.

19 Awan mepamen en hilig nen baggi:
pangngalunya, kahalayan, sakay kalaswaan;

20 pagsamba ti diyos-diyosan, pagdipor, pdgmula
ti iyamut ten balang essa, pamagdadema,
pangngimon,  pdggiyamut sakay Kkasakiman,
pagkampi-kampiyan sakay pagkawatak-watak,

21 pagsallap, paglasing, kalayawan, sakay ten
agum pa hidi a magkadukds a gamet. Kagiyan ku
ddmman a ruway dikomoy: en mdaggamet hidi ti
iyad ay awan ti kabahagi ten kahariyan nen Diyos.

22 Peru en bunga nen Ispiritu ay pdgmahal,
kasayaan, kapayapaan, katiyagaan, kabaitan,
mangngatad, katapatan,

23 kahinahunan, sakay pagpugdd ten sadili.
Awan ti batas a kontra ti hidi iyad.

24 Sakay binunu ddn nen ndkpagkaessa kanni
Cristo Jesus en makasadili di a pagkatolay, sakay
en magkadukas a kagustuwan na.

25En Ispiritu en nangatad dikotam ti biyag, kaya
siya dan bi i paghariyan tamid ten biyag tam.

26 Dyan kitam magin palalu, dyan tamon paiya-
mutan en balang essa, sakay dyan kitamon mam-
agsallapan.

6

Mamagtulungan en Balang Essa

1 Kékkapatkaka hidi, ni tehud a makagamet ti
kasalanan, ay sikam a igiyya nen Ispiritu en
mangpatuwid dikona. Gamitdn moy iyud a mahi-
nahun, sakay magingat kam, bakay matoksu kam
bi.

2 Mamagtulungan kam ten kahirapan nen
balang essa, ni magkakonahud ay masunud moy
en utus ni Cristo.

3Ta ni ipalagay moy a nakahigit kam ten agum,
maski ni awan, ay dayaan moy la en sadili moy.

4 Suriydn nen balang essa en sadili na a gamet.
Niketan na a maganda ay magsaya siya. Awan na
dan iyud dapat a iparehu ten gamet nen agum.

5 Gapu pananagutan nen balang essa en sadili
na a tarabahu.

6 Kailangan a bahagiyan nen tinolduwan hidi
ten upos nen Diyos ten atanan a natanggap di a
pagpapala en magtoldu hidi dikodi.

7Dyan moyisipan a kaya moy a dayadn en Diyos.
Ni dnya en immula nen tolay, ay iyud labi i aniyan
naid.

8 Ni magmula ten kagustuwan nen baggi ay
magani ti kapahamakan. Peru ni magmula ten
kagustuwan nen Ispiritu ay magani ti biyag a
awan ti katapusan.

9Kaya dyan kitam magsawa a maggamet ti ma-
ganda; kaddemat nen takda a panahun ay magani
kitam ni awan kitam magsawa.

10 Kaya ngani, a ten atanan a pagkakataun
ay maggamet kitam ti maganda ten atanan
a tolay, lalu dan ten kdakkapatkaka tam hidi ti
pannampalataya.

Katapusan a Paala-ala sakay Pdagkumusta

11 Tlingdn moy daddekdl a letra i sulatiday. Sikan
a mismu i nagsulatid haad!

12En tolay hidi a masor ti papuri nen kaparehu
di a tolay en mangpilit dikomoy a paturi kam.
Gamitan di iyud tadnni awan hidi usigan gapu ten
kudus ni Cristo.

13 Maski ngani hidi a nagpaturi ay awan labi
sumunud ten Kautusan; gustu di la a magpaturi
kam tanni mepagmadikal di a maski sikam ay
sumunud ti kautusanid a iyud.

14Dyan nakuwan mangyari dikoku en kona ten
ipagmadikal di. Para dikoku, en mepagmadikal
ku la ay en kudus nen Panginoon tam a ti Jesu-
Cristo. Gapu ten pamamag-itan ni iyad ay patay
dan i munduwiday para dikoku, sakay sikan bi ay
patay dan ti munduwiday.

15 Awan mahalaga ni naturi oni awan en essa a
tolay. Mahalagaid ay ni bigu dan siya a linalang.

16 Atanan nen mangsunud ti kautusanid a iyad,
ay manatilinakuwan dikodi en kapayapaan sakay
habag nen Diyos, sakay kona bi ten atanan a tolay
nen Diyos.

17Kaya sapul nadid, ay dyan dan dagdagan nen
deyaman en paghirap ku hidi. Tama dan i pilat

kuwiday hidi a pakatukuyan a tagapagserbiyak ni
Jesus.

18 Kdakkapatkaka hidi, manatili nakuwan diko-
moy a atanan en pagpapala nen Panginoon tam a
ti Jesu-Cristo. Amen.

